
er gehiago behar da erakundeek az-
piegitura-lana geldiaraz dezaten?
Hauxe da Itoizko urtegiarekin erla-
zionatutako guztia interes eta kez-

kaz segitu dugunok geure buruari egiten dio-
gun galdera.
Azken egun hauetan mundu osoko talde
ekologista gehienak biltzen dituen UICN
erakundeak Itoizko urtegiaren aurka azaldu-
tako jarrera izan da iritzi-artikulu hau idazte-
ko falta zitzaidan azkeneko bultzada.
Jarrera honi SEOk, Doñanako estazio ornito-
logikoak, bertako 14 biologoek eta ICONAk
egindako ikerketa serio eta zientifikoak eze-
zik, Greenpeace, CODA eta Euskal Herriko
talde ekologista guztiek urtegia eraikitzearen
aurka dituzten iritziak gehitu behar zaizkio.
Hala ere, nahikoa da ingurune zoragarri ho-
rretara hurbiltzea urtegia eraikitzeak eragin-
go lukeen ingurugiro-inpaktu ikaragarriari
antzemateko. Pirinioaurreko nafar lurralde
eder honek baso autoktono handiak man-
tendu ditu, erregio eurosiberiarraren eta
mediterraniarraren arteko trantsizio-alder-
dia izateagatik, bizi-dibertsitate handia ezau-
garri nagusi duelarik.
Honez gain, eskualdean gizakiaren eragina
urria izateak, ugatza ere (Gypaetus barbatus)
barne duen fauna joria mantentzea baimen-
du du, bertan dauden animali espezie ugari
azken urte hauetan hedadura-zabalera na-
barmen murriztutakoak direlarik.
Guzti honi Osa, Iñarbe eta Txintxurrenea-
-ko zintzurrez lagundutako paisaje-ederta-
sun zoragarria gehitzen badiogu, berriro ere
urtegiaren beharra joritasun biologiko guzti

hau hondatzeko nahikoa ote den zalantza
berpizten da.
Okerrena hori da, hain zuzen ere: ez dagoe-
la batere argi urtegiko urari emango zaion
erabilera zein den. Orain arte erabili diren
argudioak ez dira batere serioak:

- Iruñerriko ur-horniketarako erabiliko dela
esateak ez du inolako zentzurik, eskualde
honek dagoeneko nahikoa ura baitu.

- Bardeetako lurrak ureztatzeko erabiliko
dela ere entzun dugu, baina batetik Itoiztik
Bardeetaraino ura eramango lukeen Nafa-
rroako kanala egingo denik ez da segurua,
eta bestetik ez dirudi nekazal ustiakuntza
gehiago sortzea Europako Batasunak esan-
dakoarekin bat datorrenik. Gainera, Barde-
ak ureztaketa-lur bihurtzeak sekulako ji-
poia emango lioke Euskal Herrian dugun
basamortu-estepa bakar honi.

- Azkenik, urtegiko ura Ebro ibaiaren emaria
kontrolatzeko erabiltzea dela da oinarririk
sendoena duen argudioa, baina Ebroren
urak kontrolatzea arrazoizkoa al da horre-
lako ingurua suntsitzeko? Ez ote da gerta-
tuko Riañon gertatutakoa, hau da, urtegia
egin eta gero bertan metatutako urarekin
zer egin ez jakitea?

Azken urte hauetan izan dugun eraso ekolo-
giko handienetarikoaren aurrean gaude eta
azpiegitura hau justifikatzeko erabili diren
arrazoiak ez daude batere argi.
Zer gehiago behar da sarraski hau gelditzeko?

* Biologoa


